
Preparaziun al Bato:  En sabeda ai 16 de novëmber dales 15:00 ales 17:00 vëgnel tignì 
te salf de calogna a San Ćiascian la preparaziun al Bato con Erich Frenademetz. Enviês 
è geniturs co à na creatöra da baćé, desco inće totes y tòć. S’anunzié pòn al numer 
0471/849474.

Grup dai Jogn: Le grup dai jogn SKJ d’Al Plan à dan da püch lité en consëi nö, con 
chisc resultać: Paul Pisching - presidënt, Caterina Ploner - vizepresidënta, Florian Frontull 
- cassier, Monica Mutschlechner - scrivana, Gabriel Frenner - enćiarié por le salf dai jogn, y 
Daniel Agreiter. Al consëi nö i aodunse trepa ligrëza y na bona man te söa enćiaria.

Seniorenclub: En dédemesaledema ai 13 de novëmber ales 3 dômisdé èl la proscima 
encuntada dal Seniorenclub Mareo. An s’encunta te salf dles manifestaziuns d’Al Plan, 
olache al gnarà mostré le film dla Cina ”Sön les pedies de Sant Ojöp da Oies”. Dedô aorela 
cörta por düć con ćiastagnada.

Apoteca: Al vën lascé alessëi che l’apoteca d’Al Plan sarà slüta dai 10 ai 17 de novëmber.

Zënter Families: Le Zënter Families Mareo enviëia da gnì a proé fora la ”Metamorphische 
Methode” aladô de Gaston St. Pierre (massaja lesiera sön punć de refles de pîsc, mans 
y će), co dëida desgropé blocades y delibré la forza vitala. L’apuntamont è por i 13 de 
novëmber ales 8 da sëra, te scora mesana a Al Plan. Entrada: spënora lëdia.

Teater: L’Uniun Teater La Val enviëia da gnì a ti ćiaré al teater ”Plaza de paîsc va inant”. 
Al sarà da odëi ai 16, 20, 22 y 29 de novëmber ales 8 da sëra, y la domëgna ai 24 de 
novëmber ales 5 dômisdé, dagnora te salf dles manifestaziuns sö La Val. Prenotaziuns vën 
tutes sö al 338/9639893. Les chertes vën vonüdes n’ora dan les raprejentaziuns.

Enformaziuns y Comunicaziuns

E-Mail: ploaniaalplan@gmail.com - Radio de Ploania: 93,00 MhZ
Telefônn y fax de calogna 0474/501006

Martin co partësc le mantel: che ne conësc pa nia cösta storia? Con cösc gran simbol de
umanité nes enviëia San Martin ćiamó encö da se dé ca por i atri, da ne ćiaré nia
demez dla poverté te dötes söes formes,
da n’ôje nia le će canche zacai à debojügn.
Martin nes dà inće en secundo messaje:
al dà ia en tòch de mantel, mo... al ne le dà
nia ia döt. Al dëida le püre co à frëit, mo
ne se desmonćia nia che inće ël adora ćialt.
Tlò pòn entëne che al è dërt da ćiaré
dai atri, da daidé chi co à debojügn,
da dé nosc contribut por cherié en monn
plü ćialt, olache che an se stà plü saorì.
Mo chël n’ô nia dì che i messun dé ia döt, o
che i messun se dé ca nos enstësc deplën.
Inće nos àn nosta valüta y nüsc debojügns.
De chi messunse inće ćiaré.
Mâ da en goto plën vara da jüte
fora ega. Da en goto öt ne vëgnel
plü fora nia. Ensciö inće pa nos.
Mâ sce i sun enstësc emplis,
podunse inće dé ennant ai atri.
Y cösc val por en gröm de ćiamps dla vita.

San Martin nes dij.... - festa ai 11 de novëmber

Dal vagnele dô San Lüca 20, 27 - 38
28Maester, Mosè nes à scrit dant: Sc’al mör en ël co à en fre y lascia zoruch na ëra, 

zonza avëi mituns, dess so fre maridé la ëra y ti fà avëi descendonć a so fre. 29Al viea en 
iade set fredesc. Le pröm â tut na ëra por fomena, mo ea mort zonza mituns. 30Spo l’â 
tuta le secundo, 31dedô le terzo y ensciö inće i atri ćina al setimo; degügn n’â lascé zoruch 
mituns, canch’ai ea morć. 32Enultima èl inće mort la ëra. 33De chê saràra pa fomena dala 
ressoreziun? Düć set l’à pö albüda por fomena. 34Enlò ti à Gejù dit: Mâ te cösc monn èl ëi y 
ëres co se marida. 35Chi che Idio arata endere dëns da tó pert al ater monn y ala ressoreziun 
dai morć, ne se maridarà spo nia plü. 36Ai ne sciafia gnanca plü da morì, deache ai è desco 
agni y tres la ressoreziun èsai dontês fis de Dio. Parora dal Signur. - Lalt a té, Gejù Crist!

Tres la ressoreziun èsai dontês fis de Dio!



AODANZES: Döt le bun, sanité y benedisciun a
Elisabetta Auer *13.11.1930

y a düć chi co à santennom y complësc i agn cöst’edema.


